
NUUSBRIEF  - APRIL 2011
1. Roetes gestap in April: 
Magoebaskloof: 8-11 April:
Hierdie ou bekende roete was (soos altyd) `n ware belewenis en `n riem onder die hart vir die klein groepie (Paul, Amelia, Amanda, Tom, ekself, Pierre, Dries, Cobus, Ethna, Annatjie JvR, Johan en die twee oulike nuwelinge Anel Rykaart en Coetzee Swanepoel) wat dit aangedurf het! Ons het die eerste aand (by Seepsteen) in die digte mis heerlik gekuier om die vuur en het probeer om Anel bang te maak met `n paar “feeble” spookstories.

Behalwe dat Pierre en Tom en Dries elkeen `n stuk rivier “gekoop” het tydens die stap was daar geen ander voorvalle nie en het almal dit geweldig geniet. Die een opdraand op die tweede dag het vir ons oneindig lank gevoel en het ek gewonder wanneer ek aan die Hemel gaan raak!! Net Cobus en Ethna was braaf genoeg om dit in die lieflike swemgat te waag by die Dokolewa hut, ons ander het maar solank die vuur aangesteek en die koue storte aangedurf! `n Wonderlike naweek, dankie aan almal wat saam was!!
Naukluft (Namibië): 15–28 April: (Dave Roux)
Ndaba Voetslaanklub Naukluft 2011 

Vrydag 15 April 2011 om  04:00 vertrek ons groep van 4, ek,  Andries O, Coert en J.C. vanaf Andries se huis uit Centurion.  Dit was nog pikdonker en só het ons gery tot by Ventersdorp verby, voordat die son begin opkom het.  Ons was gelukkig by die padwerke en die stop/ry tekens  was meestal in ons guns.  Die vorige aand het elkeen sy eie padkos gepak omdat ons nie wou stop langs die pad om te eet nie.
By die grens het alles glad verloop totdat die kortbroek konstabel wou hê dat Andries sy kamera moet gaan verklaar. Ek het die konstabel  SSB (soldaat sonder broek) gedoop, toe sê Andries dít is waarom hy ons moeilikheid gegee het.  Andries R, Wilma, Annatjie en Grobbies was ook oppad en het so 1 uur ná ons by Grünau Gastehuis aangekom.

Die aand by Grünau Gastehuis het ons ‘n heerlike maaltyd genuttig en almal was vroeg in die vere.  Ná ontbyt die volgende oggend is ons grondpad toe en ry Helmeringhausen om na Duwisib kasteel. Hierdie kasteel is in 1908 deur Baron Von Wolf gebou. By die Nautedam afdraai was die pad gesluit, maar ons wou die 4x4 uittoets en ignoreer die padteken wat aandui dat die pad gesluit is.  Daar het groot opgewondenheid geheers toe ons deur die rivier kon ry.  ‘n Ent verder het Andries R se sleepwa se band gebars en die wielvelling was só beskadig dat dit nie meer vir gebruik geskik was nie.  Hulle het ‘n noue ontkoming gehad.
By Sesriem Canyon kampeerterrein aangekom, na ‘n lang dag op die pad, was dit lekker om Melda en John, wat reeds geruime tyd al Botswana en Namibië toer, weer te sien. Hier het ons kamp opgeslaan en vuur aangesteek en gebraai en gesels.

Sondagoggend het ons in die donker die kamp verlaat en na duin 45 gery.  Ons het tot bo geklim en vir sonop gewag.  Hierdie was ‘n wonderlike ervaring.  Ons het soos kinders by die duin afgenael en ‘n Spaanse jongman het ons meegedoen en homself verskriklik geniet. Hiervandaan het ons verder gery na Sossulsvlei waar die bande se druk to 1.5 bar verlaag is om sodoende die diksand te kon aandurf.  Dit was nou lekker.

By Sossulsvlei het ons weer ‘n hoë duin geklim en Ndaba styl weer al die ander duinklimmers met gemak verbygesteek.  Grobbies het sy vrees vir hoogtes op die duine oorwin.  Die vorige aand het hy vertel dat hy so bang is vir hoogtes dat hy nie verder as die laerskool kon vorder nie.

Vanaf Sossulsvlei is ons na Dooievlei.  Volgens ‘n parkeraad verteenwoordiger is die dooie bome in Dooievlei ongeveer 900 jaar oud en het dit versteen. Ek, Annatjie en Andries O het tot in die verste uithoek van die vlei gestap om die wonderlike stilte te ervaar.

Oppad terug na Sesriem het ons onverklaarbare kaal sirkels op die grasvlaktes gesien.

Later die middag was daar bietjie paniek gesaai toe ons hoor dat die brandstofvlakke by die vulstasie laag raak.  Die gerug was egter ongegrond.

Sondagmiddag is ons na Sesriem Canyon.  ‘n Baie interresante veskynsel van spoelklippe wat in in versteende modder vasgevang is.  Wilma het ‘n windswael opgetel.  Windswaels kan nie van die grond opstyg nie en na 3 probeerslae van haar in die lug gooi kon sy weer vlieg.

Teen sononder was ons weer duine toe om fotos te neem.

Maandagoggend pak ons rustig op en vertrek na Solitaire.  Dit was Andries O se verjaardag en ons het by die Duitser bakker sy spesiale appeltert gekoop.

Van Solitaire is ons na Tsams Ost, die halfpad merk van die Naukluft staproete om ekstra luukshede te gaan los.  Hiedie fasiliteit kan met ‘n geruste hart gebruik word aangesien jou voorraad  veilig toegesluit word en in die verlede daar nog niks verdwyn het nie.

‘n Rooikat het optimisties probeer om een van drie springbokke te jag, maar ons het sy planne onbewustelik in die wiele gery toe ons aangery kom.  Coert het vir ons ‘n prag koedoebul uitgewys.

Teleurstelling:
By Hikers Haven aangekom is aan ons vertel dat ons moontlik by dag 6 sal moet stop omdat daar nie water by dag 7 se skuiling is nie.  Volgens die kantoorbeampte is die ketting by die waterval op dag 7 vol slyk en gevaarlik om te klim.  Ons het besluit om eers ondersoek in te stel wanneer ons by die veelbesproke ketting aankom.

Die stap begin:

Dag 1:
Die laaste verstellings word aan stapstokke en rugsakke gemaak en ons vertrek vanaf Hikers Haven. Aan die begin van die roete word die rivier so paar keer deurkruis en Grobbies en Andries R sien ‘n aantal slange van 1.8m wat weg was voor hulle uitgeken kon word of ‘n kamera gereed was.  Heartbreak Pass het sy naam gestand gedoen en die beloning was ‘n mooi uitsig by Crassula Corner.

By die Putte skuiling is ons twee-twee na die put waar daar met ‘n groot wiel water gepomp word.  Nogal ‘n anderse manier van stort. 

Ongelukkig is daar stappers wat nie gehoor gee aan die opdrag dat geen vullis by die skuiling gelos mag word nie.  Die bobbejane krap in die vullis en gooi dit dan oral rond.  Melda het die skuiling binne skoongemaak,  Grobbies het gesê dat die longdrop so vuil is daarom gebruik die bobbejane liewers die skuiling.  Annatjie het buite al die vullis opgetel.  Baie dankie julle.

Gedurende die nag het ‘n groep sebras naby ons skuiling geluide kom maak.  Tydens die vroeë oggendure breek daar ‘n donderstorm uit en moes ons rondskarrel binne die skuiling om droog te kon bly.

Dag 2:
‘n Bewolkte dag wat stap baie makliker maak.  Ek het bietjie vroeër as die res begin stap en het ’n trop sebras gesien wat vlugvoetig oor die los kilppe hardloop.  Na so twee uur se stap het ek by die versamelvoëlneste gewag, waar Melda, Annatjie en John hulle by my aangesluit het.  Coert se een stewel het die gees gegee en hy is vort na Adelhorst, dag 3 se skuiling, om sodoende die afklim in Ubisis Kloof en die volgende oggend se opklim op dieselfde roete te vermy.  Ons is almal veilig tot onder met ‘n aantal kettings, op party plekke was die kettings en rotse ietwat met mos bedek wat die vastrapplek so bietjie glad gemaak het.  Om 3 uur namiddag was ons by Ubisis hut wat eintlik ‘n ou plaashuis is.  Dit was renerig buite.

Dag 3: 
Almal is met gister se roete terug op in Ubisis Kloof.  By Cathedral Fountain het sommige geswem en lekker afgekoel.  Ek het by Adelhorst skuiling aangekom en Coert was bly dat hy darem weer mense kon sien.  Coert se sandale se sole het so bietjie losgetrek en Andries O het die sandale met koperdraad herstel.  

Daar is ‘n handpomp om water uit die put te pomp by die skuiling.
Dag 4:
Melda en John wat die 8 dag reeds voorheen gedoen het, het die ontsnaproete van 25km aangedurf na Hikers Haven.  Hulle het 35 minute reën oppad gekry.  Vanaf Hikers Haven het hulle na Tsams Ost gery en vir ons koue bier gebring. Hulle sou ook vir Coert wie nie meer stapskoene gehad het nie na Hikers Haven neem om vir ons daar te wag vir die oorblywende dae. Ons oorblywende 7 het na Tsams Ost gestap en eers geswem in Zebra Kloof.  Verderaan in die Kloof het ons by ‘n rotsval gekom wat onmoontlik gelyk het om verby te steek.  J.C. het ‘n grot ontdek en aan die einde van hierdie grot was ‘n nou tonnel waar ons ons rugsakke moes afhaal en voor ons deur stoot.  Aan die einde van die tonnel het ons nog 2m afgeklim en weereens was daar kenmerkend van Ndaba, ‘n groot gejuig oor hierdie avontuur wat ons kon meemaak. ‘n Ent verder stroomaf kom ons by ‘n hoë waterval, hier moes ons 150m opklim en bo oorstap na ‘n ander kop en weer 300m zig zag afklim om by die voet van die waterval te kom.  Die beloning, ‘n waterval waar water selde in jare vloei, was in volle prag. By Tsams Ost het ek en Annatjie deeg geknie en later is daar roosterkoeke gebak en lekker gekuier.

 Dag 5:
Die dag begin sommer met ‘n stywe klim teen Broekskeur en daarna nog verder op in Euphorbia Kloof, om en by 300m toename in hoogte.  Dan verder met Quivertree Ridge langs en relatief afdraand tot by Die Valle. Die lang stap oor Melkbos Vlakte was deur lang gras met sulke skerp saadhuisies wat heeltyd jou hande krap. Genadiglik teen hierdie tyd het ons sakke begin ligter raak.

 Dag 6:
Die groot klim by Tufa Valle het begin.  Hierdie klim se naam is Groot Hartseer.  Na ‘n uur se klim sê Andries O “genadiglik gaan die res van die klim in die son plaasvind, niks meer koue skaduwee klim nie”.  Party mense darem!  Nog klim en klim tot by Tufa grotte wat ‘n interresante veskynsel is en ja raai wat, klim tot bo die Kwartsiet Vallei.  En dan hierdie baie warm afdraand stap en klitsgras wat jou opkeil.  Ek kon net betyds ‘n foto neem van ‘n slang wat ‘n akkedis wou vang.  Die akkedis het hierdie ronde gewen oftewel hy kon ontsnap.  Ek het laaste by die skuiling aangekom omdat ek gedink het dat dag 6 moontlik die laaste dag van die stap kon wees en ek elke oorblywende oomblik wou geniet.

 Almal was moeg en Andries R, Wilma en Grobbies het reeds besluit dat hulle roete tot ‘n einde gekom het en dat Natuurbewaring hulle die volgende dag sou kom haal.  Andries O het gesê dat hy ook klaar is as gevolg van die klitsgras wat sy bene verskriklik laat brand het.  Die algemene gevoel onder almal was dat die roete klaar is.  Ek het gaan was in die rivier en ‘n besluit geneem.   Soos J.C. agterna gesê het “Dave first aligned the troops”  Ek het vir Annatjie gesê dat ek nou sal moet terugkeer in ‘n latere stadium om die roete te kom voltooi.  Sy het haar dadelik by my geskaar.  Daarna het J.C. gesê dat hy graag die 8 dae wil voltooi. Ek is toe na Andries O en hy het ingestem dat ons sal aangaan.  

Dag 7:

Almal is vroeg op en Grobbies staan gestewel en vertel ons dat na ‘n worsteling deur die nag hy besluit dat hy, kom wat wil, die hele roete gaan voltooi.  Met instruksies aan Wilma dat Natuurbewaring nie mag ry voor 11:00 om ons sodoende kans te gee om terug te keer indien ons dit nie verby die waterval kan maak nie.

Point of no return:

Teen 10:00 kom ons eers by die veelbesproke waterval en besef dat ons eers teen 12:00 terug sal wees by Tufa skuiling en dan is daar niemand wat sal weet dat ons daar is.  Wilma en Andries R sou dink ons is deur einde toe.

Andries O het ons gevra om goed uit te rus en te beplan hoe ons die waterval sou klim.  Annatjie het voorgestel dat ons al ons waterbottels leeg maak om so lig as moontlik teen die krans te kan uit.

J.C. is eerste op, toe Grobbies, toe Annatjie, na haar Andries en ek is laaste op.  Rustig, voetjie vir voetjie en veilig.  Bo het ons elkeen so 7 liter water geskep omdat daar niks water sou wees tot laat op dag 8. Met hierdie swaar pakkasie durf ons toe die oorblywende 2/3 van dag 7 aan.

Wat ‘n wonderlike dag!  Ons het ongeveer 500m geklim tot by Bakenkop.  Die voetgang was geweldig moeilik bo-op die berg a.g.v. los klippe wat jou enkels se sake gewerk het, veral met die ekstra gewig water wat ons saamdra.  Ons het groot troppe springbokke gesien, weer ‘n trop sebras wat pragtig gehardloop het oor die klippe.  Annatjie is tot groot konsternasie vir ’n wyle as slagoffer aangesien deur ‘n jong hiëna totdat die res van ons met kameras aangehardloop kom.

‘n Jakkals het kom kuier en ‘n gemsbok met ‘n kalf.  Die nag was wonderlik met sterre en diere geluide.

Dag 8: 
Die laaste dag is ‘n 10km staptog oor die Never Ending Hills en daarna ‘n 6km afdraand oor groot rotse in die Naukluft.  Onder in die kloof is daar massiewe poele en dan stap jy uit by Hikers Haven.

Dave
2. Stap program vir 2011:  
Julle kan nou boek en betaal vir die hele jaar se stappe!! Let op die nuwe stappe wat op die program is vir Mei en Oktober!  

	DATUM
	ROETE
	TIPE
	WAAR
	DAE
	KILOS
	KOSTE*

	13-15  Mei
	Kampnaweek Pilanesberg
	Bespreek by 

Magalies Voetslaan
	 Bakgatla
	
	 
	 R150.00

	5-11Mei
	Otter
	Rugsak
	Tsitsi
	5
	42,5
	R 1,110.00

	20-22 Mei
	Mateke
	Basiskamp
	 Thabazimbi
	2
	 25
	R220.00

	3-5 Junie
	Diepdrift
	Rugsak
	Warmbad
	2
	22/24
	R 220.00

	22-24 Julie
	Entabeni
	Basiskamp
	Louis Trichardt
	2
	
	R 210.00

	19-21 Aug
	Skeurkrans
	Basiskamp
	Naboom
	2
	27
	R 220.00

	23-25 Sept
	Thabaphaswa 
	Rugsak/Basis
	Potgietersrus
	2
	 25
	R 230.00

	14-16 Okt
	Mahala Manzi
	Rugsak / Basis
	Stoffberg
	2
	 25
	R220.00

	11-13 Nov
	Boot & Paddle
	Rugsak/roei
	Potchefstroom
	2
	 7km stap & 10 roei
	 R 495.00

	10-13 Des
	Fanie Botha
	Rugsak
	Sabie
	3
	
	R 305.00

	20-22 Jan
	Groenkloof 
	Jaarvergadering
	Fonteinedal
	2
	
	R 90.00


*Onthou om R17 bankkostes by te sit indien jy kontant betaal.
Kampnaweek Pilanesberg (Bakgatla) bespreek by Wilma: Wilma.DuPlooy@za.bosch.com
3.  
Roete plekbesprekings:  
Amanda Louw

082 892 3406



012 654 3315


amandam@lantic.net (verkieslik e-pos)

Let wel: 
  


· Vind uit of daar plek op die roete is, bel of e-pos vir Amanda!!!!.

· Betaal dan jou geld in (jou naam en die staproete as verwysing by jou betaling asb!!! daarsonder is jou plek op die stap nie gewaarborg nie )

· Slegs die volle bedrag wat vereis word vir `n staproete sal aanvaar word, geen deposito’s nie asseblief (tensy dit spesifiek so vermeld word deur Bestuur). Slegs wanneer volle betaling vir die roete gedoen is, is bespreking finaal.

· As jy betaal het vir ‘n stap het jy onderneem om die stap te gaan stap. Geen gelde sal aan jou terugbetaal word, tensy iemand anders in jou plek kan gaan nie.

· E-pos of faks bewys  van betaling. SMS sal ook goed wees.
4.  
Heerlike buite-poeding resep: (
Petro het vir ons klomp die heerlikste poeding gemaak tydens die Mahai naweek....hier is die reseppie in haar eie woorde (te oulik om te “edit”!!) ..
“As promised……….  

Vir die van julle wat gevra het vir die resep.

Ek sal vi’ julle try als aanpass wat ek hiervan weet; die res moet julle maar uitfigure………  :>)

Maar dit was rêrig maar ‘n geval van first time lucky hoor!

Ek wou dit net try 

en ek kan tog nie so ‘n merske pot poeding vir myself aanmekaarslaan nie, 

ek sal so dik soos donderweer word en tot die oordeelsdag daaraan eet.

So; dankie dat julle dit met my ge-share het! 
Kry eers so ‘n bondeltjie charcoal-kies aan die gang, so omtrent 30-35 kooltjies

Spuit die pot en die deksel orals deeglik met daai stink Spray-n-Cook

Verhit saam  ( die onderstaande bestanddele,     nie jy en liefie nie……    :>)

 1 en ¾ koppie water;

 ½ koppie brandewyn

 1 koppie korente

 1 koppie suiker

Hou sous warm in platboom swart pot. 

Dit hoef nie te kook nie, solank die suiker opgelos is;  dan swel die korente solank uit terwyl jy die deeg aanmaak.

Meng 500g blok margarien en 1 koppie strooisuiker ( ek dink die strooisuiker help dat mens nie hoef te roer tot jou geduld opraak nie)

Klits 1 eier     -   ag sommer met ‘n vurk man    -    (ek’t mos my vanity suitcase ingepak so toe los ek die elektriese klitser tuis)

Roer eier by marg-en-suiker-mix.

Roer 2 lekker vet eetlepels appelkoosjam by en so ¾ pak FYN gesnyde dadels dat dit lekker kan blend met die res (iets wat ek tot in my rype ouderdom nog nie kon regkry nie………  

Roer by, 1 koppie melk waarin 2 teelepels koeksoda ingeroer is.

Sif by 2¼ k gewone koekmeel en gooi 2t fyn gemmer, 1 t fyn kaneel, ½ t sout by     en roer deur.

Meng die hele lot nou saam tot ‘n stewige slap deeg en skep dit op ‘n bondel in die warm sous. (Mens kan dit nie knie nie, maar dis nie loperig nie.)

Bak sowat 1 en ¼ uur met kole. 

Nie kole onder die pot nie. Krap die kole weg en sit die pot op die warm sement da’ wa’ die kole was.

Pak ‘n ring kole al rondom die pot en sit so 10 kole op die deksel – 6 rondom en 4 reg in die middel.

Lig die deksel hier by ‘n uur en toets met ‘n mes of dit wat vasklou, nog degerig is en of dit al poeding is.

Enjoy!

Die bierbrood het almal mos ‘n resep version maar myne was 1kg bruismeel, ‘n pakkie bruin uiesop poeier, ‘n klein knippie sout en 2 blikkies bier als one-time saam gemeng en in die gespuite of is dit nou gesuipte pot geskep.

SPAR is glad nie katterig met mens as jy ‘n sakkie van hulle brooddeeg wil koop nie, vra vir ‘n kg daarvan. Spuit die pot en druk die bol deeg mooi gelyk in die pot en sit die deksel op dat dit rys; dit vat nogal lank; kan tot 2 ure wees, afhangende hoe warm die omgewing is waar die pot staan. 

Dit moet lekker pofferig wees en die pot so amper vol gerys het voor jy dit kole toe vat. Sit die pot in ‘n skotteltjie warm water as die weer koud is.

Die trick blyk die kole – niks onder die pot nie, dieselfde proses as met die poeding.

Brood moet mens egter na so 30 minute die deksel lig en kyk of dit gaar is, dis vinniger as die poeding.

Groetnis! Mogge troffe!
Petro”

__________________________________________________________________________________________
Ai julle kom stap tog `n bietjie saam met julle Klub!!! Op elkeen van die staproetes  word daar soveel kosbare “memories” bynekaargemaak en julle mis uit!!! 

Sien julle hopelik binnekort !
Ndaba groete
Annetjie
